
述祖德詩二首

作者：謝靈運

↑ 《昭明文選�卷十九》

之一

達人貴自我，高情屬天雲。

兼抱濟物性，而不纓垢氛。

段生蕃魏國，展季救魯人。

弦高犒晉師，仲連卻秦軍。

臨組乍不緤，對珪寧肯分。

惠物辭所賞，勵志故絕人。

苕苕歷千載，遙遙播清塵。

清塵竟誰嗣，明哲時經綸。

委講綴道論，改服康世屯。

屯難既云康，尊主隆斯民。

X-GORB Books | zh.wikisource.org | CC BY-SA 4.0 1 / 2



述祖德詩二首

之二

中原昔喪亂，喪亂豈解已。

崩騰永嘉末，逼迫太元始。

河外無反正，江介有蹙圮。

萬邦咸震懾，橫流賴君子。

拯溺由道情，龕暴資神理。

秦趙欣來蘇，燕魏遲文軌。

賢相謝世運，遠圖因事止。

高揖七州外，拂衣五湖裏。

隨山疏濬潭，傍巖蓺枌梓。

遺情捨塵物，貞觀丘壑美。

此作品在全世界都属于公有领域，因为作者逝世已经超过100年，且作品于1931年1月1日

之前出版。

